
Собрание на Република Македонија, Скопје
" Процесот на либерализација на визниот режим за граѓаните на Република Македонија "
Воведно излагање на г-ѓата Славица Грковска - Лошкова, потпретседател на Делегацијата на Собранието на Република Македонија во Парламентарниот комитет за стабилизација и асоцијација (Мешовит парламентарен комитет - Република Македонија и Европската унија) 
Скопје, март 2009 година
Почитувани колеги, 
Сакам да се осврнам на неколку предуслови кои се настрана од техничките предуслови што Република Македонија треба да ги исполни за да добие безвизен режим. 
Добивањето виза за граѓаните на Република Македонија е стресна постапка, затоа што и покрај наведувањата дека ќе бидат скратени постапките и можностите за добивање на Шенген визи, македонските граѓани се соочуваат со огромен број на документи, кои треба да ги обезбедат за да почне постапката во амбасадите. Истата е многу долга, некогаш многу омаловажувачка, во зависност од тоа со каков член на администрацијата во амбасадата граѓаните ќе се соочат и што е најтрагично, таа постапка ги погодува чесните граѓани на Република Македонија од редот на студенти, бизнисмени, научници и претставници на невладини организации, за разлика од криминалците кои многу лесно и за многу кратко време вадат Шенген визи. 
Почитувани колеги,

Визниот режим не ги спречува криминалците да комуницираат меѓу себе во Европа, напротив, го спречува чесниот слој на граѓани кои имаат поинаква причина за комуникација со европските граѓани. Има многу примери каде што, заради ваквиот начин на добивање визи, многу студенти и бизнисмени не успеале да отидат на некоја конференција или состанок значаен за нив, само заради наводно некаков недостаток на документ или лош однос на службениците во амбасадите. Тоа ги прави нашите граѓани гетоизирани и ограничени во нивните контакти за развивање во позитивна и научна смисла, за развивање на бизнисот со останатите земји  членки од ЕУ, а тоа се одразува на состојбата во земјата, ги прави студентите фрустрирани и тоа што преку Интернет имаат можност да го видат што се случува надвор од Македонија, не можат вистински да го доживеат. 
Ние сметаме дека припаѓаме во Европа, не само географски, па затоа сметаме дека до крајот на оваа година заслужуваме да добиеме визна либерализација за македонските граѓани, за да бидеме вистински дел од Европа. Ние тоа го заслужуваме, според сите критериуми кои сме ги исполниле и кои ни биле дадени од страна на Европската комисија, а не како компензација заради заостанување на другите политички процеси во Македонија, како немањето датум за преговори веќе три години, туку дека навистина сме ја завршиле задачата и тоа сме го заслужиле. Граѓаните го заслужуваат тоа, а Владата ќе ја има целата наша поддршка за се она што треба да го направи за да го постигнеме тоа.
Ви благодарам.

